
 

Լոռու մարզպետ Արթուր Նալբանդյանի ելույթը «Թատերական 

Լոռի» միջազգային 22-րդ փառատոնի փակմանը՝ Ալավերդում 

26.10.2014թ. 

Հարգելի բարեկամներ, 

Թանկագին հյուրեր. 

«Թատերական Լոռի» միջազգային 22-րդ փառատոնը, որը օրեր շարունակ 

թատերարվեստի հմայիչ և գերող հրավառություն էր ստեղծել Լոռու մարզում, այսօր, 

Ալավերդու թատրոնի կամարների ներքո հնչեցնում է իր գունեղ և հոգեպարար  

վերջին ակորդը: Մեր և ձեր փառատոնը կայացավ: Կայացավ կազմակերպիչների՝ 

Ալավերդու թատերախմբի անդամների և հատկապես նրանց ղեկավար Հրաչյա 

Պապինյանի կազմակերպչական նվիրումի շնորհիվ: Կայացավ Հայաստանի 

Հանրապետության մշակույթի նախարարության, Թատերական գործիչների 

միության, հայ թատերարվեստի երախտավորներ Երվանդ Ղազանչյանի, Վահե 

Շահվերդյանի. Հակոբ Ղազանչյանի, հանձնախմբի արվեստագետ անդամների 

ջանադրության շնորհիվ: Կայացավ «Վալլեքս խմբի» սատարմամբ և Լոռու 

մարզպետարանի մասնակցությամբ: Մեր և ձեր փառատոնը կայացավ գլխավոր 

գործող անձանց՝ Երևանի, Մոսկվայի, Թբիլիսիի, Վոլգոգրադի, Վանաձորի, 

Ալավերդու թատերախմբերի և նվիրյալ գործիչների մասնակցությամբ՝ 

բարձրարվեստ ներկայացումներով, հազարավոր թատերասերներին ներարկված 

գեղագիտական վայելքով, բարեկամական ջերմ մթնոլորտով: 

Շնորհակալություն ձեզ: 

Ես առանձնակի ուզում եմ դիմել փառատոնին մասնակցություն բերած մեր 

արտասահմանցի արվեստագետներին և ասել՝ թանկագին բարեկամներ, որքան որ 

«արտասահման» բառը հեռացնում է մեզ իրարից, «թատերարվեստ» բառը յոթնակի 

մոտեցնում և հարազատացնում է մեզ: Ասեմ նաև, որ փառատոնի ընթացքում մեր 

շփումների, հարազատ միջավայր ստեղծելու և ձեր բարձրարվեստ 

ներկայացումների թողած տպավորությունը չի հնանալու:  Այո, երկար չի հնանալու, 

քանի որ մենք ձեզ սպասում ենք նաև հաջորդ փառատոնին՝ փոխադարձորեն 

հաստատելու անկեղծ և ջերմ բարեկամության, արվեստի մթնոլորտի 

ինքնաստեղծման և հարատևման մոգական ուժը: 



Կրկին արժեքավորելով «Թատերական Լոռի» միջազգային 22-րդ 

փառատոնը՝ ես նաև առաջարկ ունեմ այս փառատոնի կազմակերպիչներին. 

այսօրվա հանդիսության վերջում չփակել Ալավերդու թատրոնի վարագույրը: Այդպես  

օջախի դուռը չի փակում իր զավակներին ճանապարհող մայրը՝ սպասելով նրանց 

վերադարձին: 

Հայաստանը, Լոռու մարզը, Ալավերդին և Ալավերդու թատրոնը սպասելու են 

ձեզ հաջորդ՝  23-րդ փառատոնին: Ուստի միմյանց չենք ասելու մնաք, կամ՝ գնաք 

բարով, այլ միմյանց մաղթելու ենք՝ ցտեսություն: 

Մինչև նոր հանդիպում, բարեկամներ: 

 

 

 


